
● 5 майда  Дәүләт Советында Татарстан Республикасында кинематография торышына һәм үсешенә кагылышлы матбугат конференциясе булды.

Парламентның Мәгариф, мәдәният, фән һәм милли мәсьәләләр комитеты җитәкчесе Разил Вәлиев республикада кинематография өлкәсендә мактанырлык уңышларыбыз юк, башкарасы эшләребез бихисап дип белдерде. 

Мәдәният министры урынбасары Гүзәл Шәрипова әйтүенә караганда, быел Татарстанда кинематография өлкәсенә 8,8 млн сум акча бүлеп бирелгән. Шуларның 7 млн сумы “Социаль юнәлештәге коммерцияле булмаган оешмаларга 2014-2020 елларда ярдәм итү” программасы кысаларында субсидия рәвешендә бирелгән. Калганнары исә “2014-2020 елларда Татарстан Республикасы дәүләт телләрен һәм Татарстан Республикасының башка телләрен саклау, өйрәнү һәм үстерү” программасын тормышка ашыру өчен бүленгән. 

“Ел саен безнең республикада уен, документаль, анимацион фильмнар төшерергә 27 млн сум чамасы акча бүленә. Әгәр дә яхшы проектлар барлыкка килеп, кинематография җәмәгатьчелеге белән берлектә, яхшы кино төшерә алырдай белгечләр төркеме формалаштыра алсак, республика җитәкчелегенә ярдәм сорап мөрәҗәгать итәчәкбез”, - диде Гүзәл Шәрипова. 

Министр урынбасары хәбәр иткәнчә, 2013 елда республикада барлыгы 13 фильм төшерелгән: унбере республика бюджеты һәм дәүләт программалары кысаларында гамәлгә ашырылган. Арада: өчесе − уен, сигезе − документаль, икесе − анимацион. 

Казан Халыкара мөселман киносы фестивале быел Россия кинофестивальләре реестрына кергән. Бу, чараны уздыру өчен, өстәмә финанс ярдәме күрсәтелүне күздә тота. 

Казан Халыкара мөселман киносы фестиваленнән тыш, быел Татарстанда ил күләмендә Кыска метражлы фильмнар фестивале, Тавыш режиссерлары фестивале, Кечкенә шәһәрләр киносы этно фестивале, Россия анимациясе фестивале, Поп-корнсыз кино фестивале уздыру планлаштырыла. 

Татарстан кинематографчылары берлегенең үз бинасы булачак. Бу хакта бүген Республика кинематографчылары берлеге рәисе Илдар Ягъафәров хәбәр итте. “Теләсә нинди оешма бинадан башлана. Безнең берлекнең исә 35 ел бинасы булмады. Хәзер бу мәсьәлә хәл ителә, һәм әгәр дә ул уңай юнәлеш алса, башка сорауларны да чишеп булачак. Мисал өчен, берлек кысаларында кино җитештерүне җайга салып булыр иде”, - диде ул. 

Илдар Ягъафәров әйтүенчә, берлеккә киносценарийлар тәкъдим итеп, көн саен берничә тапкыр шалтыраталар. “Кино төшерергә теләге булган кешеләр авыллардан, калалардан шалтыратып, төрле тәкъдимнәре белән чыга. Алар бездән ярдәм сорый һәм без аларга ярдәм дә итәр идек, әмма әлегә безгә бер йодрык булып туплану мөһим”, - дип белдерде ТР Кинематографчылар берлеге рәисе.
● 7 майда ТР Дәүләт Советы Рәисе Фәрит Мөхәммәтшин, “Татарстанның мәдәни мозаикасы” республика милләтара яшьләр фестивалендә катнашучылар белән бергә, Казандагы М.Горький исемендәге Үзәк мәдәният һәм ял паркында каршындагы Билгесез солдат һәйкәленә һәм Мәңгелек ут янына чәчәкләр китерде. 

“Татарстанның мәдәни мозаикасы” фестивале шушы көннәрдә Казанда, ТР Яшьләр эшләре һәм спорт министрлыгы ярдәме белән Татарстан халыклары Яшьләр ассамблеясы тарафыннан, уздырыла. Фестиваль Татарстан территориясендә яшәүче халыкларның гореф-гадәтләрен һәм милли мәдәниятләрен саклау нигезендә студентлар һәм яшьләр арасындагы милләтара мөнәсәбәтләрне ныгыту максатында, үткәрелә. Анда, гадәттәгечә, милли-мәдәни яшьләр оешмаларыннан 200ләп вәкил, чит ил студентлары, шулай ук республикабызда этномәдәни проектларны чынга ашыручы студент һәм яшьләр берләшмәләре катнаша. 

Чарада Татарстан парламенты башлыгы билгеләп үткәнчә, матур гадәт буенча, бу көннәрдә Бөек Җиңү бәйрәме зурлап билгеләп үтелә. “Бу күзләребезгә яшь тула торган моңсу бәйрәм. Шул ук вакытта Җүңүнең бөек шатлыгын, гаделлекнең татаната итүен тоябыз”, – ди ул. 

Фәрит Мөхәммәтшин искәртеп узганча, Бөек Җиңүгә бик зур корбаннар бәрабәренә ирешелде. Сугышның беренче көннәрендә үк республикадан 700 меңләп татарстанлы фронтка алынды. Шулардан 25 проценты диярлеге югары дәрәҗәләргә, орденнарга һәм медальләргә лаек булды, республикабызны танытты. Ул чакта фронтта татар да, рус та, үзбәк тә, таҗик та, кыргыз да, әрмән дә, Советлар Союзында яшәгән башка бик күп халыклар да иңне-иңгә куеп көрәште, дип бердәмлеккә игътибарны юнәлтте ул. 

ТР Дәүләт Советы Рәисе сүзләренчә, хәзерге вакытта республикада сугышта катнашкан 3 меңләп ветеран һәм аларга тиңләштерелгән 65 меңләп кеше – тыл ветераннары, сугышта катнашканнарның тол хатыннары һ.б.лар исәпләнә. 

“Алар хакимият органнары, яшь буын кайгыртуында яши. Әмма, ни үкенеч, дөньялар тыныч түгел. Бүген Көнбатыш илләренең кайберләре Кызыл Армиянең, совет халкының Бөек Җиңүгә керткән өлешен киметеп, хәтта кимсетеп күрсәтергә тырыша. Безнең бурыч – сугыш турындагы хакыйкатьне саклап, буыннан-буынга тапшыру”, – дип, Фәрит Мөхәммәтшин республика яшьләренә мөрәҗәгать итте, аларны якынлашып килгән бәйрәм белән котлап, аяз күк йөзе теләде. 

Шуннан соң “Татарстанның мәдәни мозаикасы” фестивалендә катнашучы егетләр һәм кызлар Бөек Ватан сугышына багышланган шигырьләрне татар, төрекмән, белорус, чуваш, таҗик телләрендә сөйләде. 

Чара флешмоб белән төгәлләнде. Кулларына Георгий тасмасы төсендәге карточкалар тоткан килеш, яшьләр “Победа” сүзе рәвешендә тезелеп басты. Шул рәвешле, алар күләмле Георгий тасмасын хасил итте.
● 9 май көнне Татарстан Республикасы Дәүләт Советы Рәисе Фәрит Мөхәммәтшин, республика парламенты депутатлары, Бөек Ватан сугышы ветераннары, яшьләр оешмалары вәкилләре Казанның Архангел зиратында Сугышчы монументына һәм Казан госпитальләрендә яралардан үлгән чит ил сугышчылары һәйкәленә веноклар һәм чәчәкләр салдылар. 

Татарстан парламенты башлыгы республика халкын бөек бәйрәм белән тәбрик итте. "Бүген без Ватан сугышында катнашучылар белән бергә Бөек Җиңү көненә 71 ел тулуны билгеләп үтәбез, - диде Фәрит Мөхәммәтшин. - Бөек Җиңүгә нинди бәя белән ирешүебезне беркайчан да оныта алмаячакбыз. Бу көн - сугышта башын салучыларны, фронттан әйләнеп кайта алмаучыларны, тыл хезмәтчәннәрен искә алу көне. Бу чәчәкләр, алардан битәр, исәннәргә кирәк. Без тарихи Хакыйкатьне яшьләребезгә җиткерергә тиеш!" 

ТР Дәүләт Советы Рәисе бүгенге көндә сугышта катнашучылар һәм тыл хезмәтчәннәренең ториыш-көнкүрешен кайгырту хакимиятнең генә түгел, бәлки һәр кешенең алдында торган мөһим бурыч дип белдерде. 

“Үлемсез полк” акциясенең халык тарафыннан бик нык күтәрелеп алуы мине шатландыра, - диде Фәрит Мөхәммәтшин, - ул Казанда да уза, халкыбыз сугышта һәлак булган яисә исән кайтып та инде безнең арадан китеп барган якыннарының рәсемнәрен күтәреп урамнарга чыга. Бу – чынлап та үлемсез полк, халык хәтерендә алар яши икән, димәк, алар – исән, үлемсез!” 

“Мин чын күңелдән барыгызны да Бөек Җиңү көне белән котлыйм. Сугышта башларын салучылар, бу Җиңүгә өлеш кертүчеләр һәрчак Россия һәм Татарстан халкының йөрәгендә булыр", - диде Фәрит Мөхәммәтшин. 
● 12 майда М.Сәлимҗанов исемендәге Актерлар йортында танылган драматург, җәмәгать эшлеклесе Туфан Миңнуллин истәлегенә багышланган, аның пьесалары буенча куелган спектакльләрдәге җырлардан төзелгән "Син дә җырла шундыйны" дип исемләнгән чара узды. 

Бу кичәдә Туфан ага турында истәлек уртаклашучылар шактый иде. ТР Дәүләт Советы Рәисе урынбасары Римма Ратникова шуларны берсе булды. "Гомерләр бик тиз уза. Туфан абыйның китүенә дә 4 ел тула, ә ул һаман безнең арада кебек. Ишекне киереп ачар да олпат гәүдәсе белән, ашыга-ашыга, сессия утырышына килеп керер кебек. Катлаулы мәсьәләләр, бигрәк тә авыл язмышына кагылышлы закон проектларын караганда, күзләрем үзеннән-үзе Туфан абый утырган урынга төшә. Ә ул урында инде башка депутат утыра... Без барыбыз да аны бик юксынабыз, ә парламентка Туфаннар бик кирәк. Ләкин Туфан Миңнуллиннар гасырга бер туа", - диде ул чыгышында. 

ТР парламентының Мәгариф, мәдәният, фән һәм милли мәсьәләләр комитеты җитәкчесе Разил Вәлиев: "Туфан ага татар халкының бер символы шикелле иде. Без аның белән бик күп җирләрдә булдык. Миңа Туфан җитми, миңа гына түгел, Дәүләт Советына, гомумән, татар халкына бүген Туфан җитми", - дип Туфан аганы юксынуын яшермәде һәм аның белән чит илләргә баргач булган кызыклы вакыйгаларны сөйләп, тамашачыларның кәефен күтәрде. 

"Диләфрүзгә дүрт кияү" спектакленнән Диләфрүз җырын махсус әлеге кичә өчен өйрәнгән Айгөл Бариева оештыручыларга рәхмәт әйтеп, концертта яңгыраган җырлар Туфан аша рухына дога булып барсын иде, диде. 

Г.Камал исемендәге Татар дәүләт академия театры артисты Әсхәт Хисмәт "Диләфрүзгә дүрт кияү"дән Җәмил җырын бүләк итте. "Бу спектакль мин әле артист булганчы гөрләп бара иде. 1969 елда, училищеда укыганда, спектакльдә миңа да роль бирделәр. "Диләфрүз" белән кая гына бармадык, Урта Азиягә кадәр барып уйнадык. Спектакль 601 тапкыр куелган", - дип, истәлекләр белән уртаклашты. 

Саҗидә белән Амур дуэтын ул Камал театры артисты Зөлфирә Зарипова белән бергә башкарды. Танылган җырчы Флера Сөләйманова исә Туфан аганың яраткан җырларыннан берсе - "Сибелә чәчем"не тамашачылар хозурына тапшырды. Зал аңа бу җырдан соң бик озак кул чапты, "Афәрин!" дигән сүзләр яңгырап торды.
● 13 майда парламентта Татарстан Республикасы Дәүләт Советы Рәисе Фәрит Мөхәммәтшин Россия Федерациясенең аеруча хәтәр хәлләр бүлекчәсе ветераннары комитеты рәисе Александр Евсеев белән очрашты. Кунак Татарстанга әлеге оешманың республика бүлеге җитәкчелеге белән очрашуга килгән. 

Россиянең атом-төш калканы дип аталучы РФнең аеруча хәтәр хәлләр бүлекчәсе ветераннары комитеты рәисе Александр Евсеев парламент башлыгына алар тарафыннан Россия Дәүләт Думасы каравына тәкъдим ителгән закон проектлары хакында сөйләде. Аларның берсе казаларны бетерү өстендә эшләгәндә һәлак булган атомчыларның тол калган хатыннарына ташламалар бирү хакында. Икенчесе 29 августны Россия Федерациясенең аеруча хәтәр хәлләр бүлекчәләре көне дип билгеләү. Нәкъ шул көнне 1949 елда СССРда беренче тапкыр атом-төш коралын сынап карыйлар. 

Татарстан Республикасы Дәүләт Советы Рәисе Фәрит Мөхәммәтшин оешма тарафыннан күтәрелгән әлеге мәсьәләләрнең һәрвакыт актуаль булуын билгеләп үтте. Ул Комитетның регион бүлекчәсе әгъзаларын Татарстанның иҗтимагый-сәяси тормышында актив катнашырга чакырды. 

Очрашуда “Татарстан Республикасының аеруча хәтәр хәлләр бүлекчәсе инвалидлары һәм ветераннары” иҗтимагый оешмасы рәисе вазыйфаларын вакытлыча башкаручы Рафаэль Кәлимуллин һәм отставкадагы контр-адмирал Николай Анохин катнаштылар.
● 13 майда  ТР Дәүләт Советының Мәгариф, мәдәният, фән һәм милли мәсьәләләр комитеты рәисе Разил Вәлиев Башкортостан Республикасы Дәүләт Җыелышында – Корылтаенда булды. Уфада ул үзенең коллегасы, БР Дәүләт Җыелышы – Корылтаеның Мәгариф, мәдәният, спорт һәм яшьләр сәясәте комитеты рәисе Эльвира Аиткулова белән очрашты. 

Парламентарийлар закон чыгару эшчәнлеге буенча тәҗрибә уртаклаштылар, инновацион закон проектлары хакында фикер алыштылар һәм Россия Федерациясе Дәүләт Думасына закон инициативалары белән чыккан очракта киңәшләшү, бер-берсен куәтләү хакында фикерләштеләр. 

Әңгәмә барышында республикаларда китаплар нәшер итү, татар һәм башкорт телләре укытучыларын, шул исәптән, башка фәннәрне дә милли телләрдә укыта алучы мөгалимнәр әзерләү, мәдәни багланышлар булдыру хакында сөйләштеләр. 

Очрашуда катнашучылар парламентара хезмәттәшлекне үстерү, аралашуның яңа формаларын булдыру турында килештеләр. 

Очрашуда шулай ук Корылтай депутатлары Румиль Азнабаев, Римма Үтәшева, Татарстанның халык шагыйре Радиф Гатауллин катнашты. 

Разил Вәлиев шулай ук бөек татар шагыйре Габдулла Тукайның 130 еллыгы уңаеннан уздырылган чараларда чыгыш ясады.
● 14 майда  Татарстан Республикасы Дәүләт Советы депутатлары, Татарстаннан сайланган Россия Дәүләт Думасы депутатлары һәм Дәүләт Советы Аппараты хезмәткәрләре Kazan-Arena стадионы янында Казансу ярына чыршылар утырттылар. 

"Урман утырту көне" кысаларында уздырылган бу акция Татарстан урман хуҗалыгы министрлыгы тарафыннан оештырылган. Бу көндә Казанның Щербаково һәм Вороновка бистәләре тирәсендә дә агачлар утырталар. Чарада дәүләт учреждениеләре хезмәткәрләре, укучы яшьләр катнаша. 

«Мондый акцияләр аеруча мөһим, - дип басым ясады Бюджет, салымнар һәм финанслар комитеты рәисе Леонид Якунин, журналистлар белән аралашу барышында, - Никадәр күбрәк агачлар һәм куаклар утыртабыз, шәһәребез шуның кадәр яшелрәк булачак, һава чистарачак. Мин тагын да шуңа игътибарны юнәлтер идем – утырткан агачларны тәрбияләп үстерү дә бик мөһим». 

Депутат Камил Садриев бу акцияне оештыручы урман хуҗалыгы министрлыгы хезмәткәрләренә рәхмәт сүзләрен ирештерде. «Еллар узар һәм без оныкларыбыз белән бу бакчага килербез, чыршыларга карап сокланырбыз, бу көннәрне искә төшеребез. Без бит бу эшләрне киләчәк буын кешеләренә яшәргә рәхәтрәк булсын өчен эшлибез», – диде ул. 

«Бүгенге урман бәйрәме тирән эчтәлеккә ия, - дип билгеләп үтте Дәүләт корылышы һәм җирле үзидарәләр буенча комитет рәисе Альберт Хәбибуллин, - кызганыч, язларда кешеләрнең табигать белән аралашу мизгелләре тиз бетә». 

Татарстан урман хуҗалыгы министры Алмас Нәзиров әйтүенә караганда, бу чарада бик күп оешмалар катнашкан. "Бу акциядә республиканың барлык муниципаль районнары актив катнаша. Гражданнар мондый чарага бик теләп үз өлешләрен кертә", - дип ассызыклады ул. 

"Соңгы берничә елда Татарстанда "Урман утырту көне" акциясен үткәрү матур традициягә әйләнде. Ул яз һәм көз үткәрелә. Акция территорияләрне яшелләндерүгә, экологик халәтне яхшыртуга һәм гражданнарда урманга сакчыл мөнәсәбәт тәрбияләүгә юнәлдерелгән. Шулай ук җәмәгатьчелек игътибарын табигатьне саклау һәм яшеллекне арттыруга җәлеп итү өчен оештырыла", - дип билгеләп үтте министр.
● 17 майда Мәгариф, мәдәният, фән һәм милли мәсьәләләр комитеты утырышы булды, анда Татарстанда кинематография торышы хакында фикер алыштылар. 

Узган ел республикада кино өлкәсенә 75 млн сум чамасы акча бүлеп бирелгән. Әлеге акчаның 70,4 млн сумы 32 кинотасма төшерүгә тотылган. Татарстанда төшерелгән фильмнарның 8е республика һәм районнарга прокатка чыгарылган. 

Кинотеатрларга прокат өчен, ел саен диярлек, якынча 3 млн сумга кинотасмалар сатып алына. Узган ел, мисал өчен, 138 кинофильм сатып алынган, шуларның 68е безнең илдә төшерелгән. Балалар өчен прокатка алынган фильмнарның саны — 60. 

Татарстанда 37 кинотеатр исәптә, аларның 21е — шәхси, 1е — дәүләтнеке, 15е — муниципаль. Авыл җирлекләрендә барлыгы 119 киноҗиһаз урнаштырылган, хәрәкәт итә торган 28 кино комплекс гамәлдә. Шуңа бәйле рәвештә, авыл җирлекләрендә яшәүче татарстанлылар да кино карау мөмкинлегенә ия. 2015 елда, мисал өчен, район һәм авылларда гомер итүчеләргә 14 меңнән артык сеанс күрсәтелгән, аларны 300 меңнән артык тамашачы караган. 

Бу хакта ТР мәдәният министры урынбасары Гүзәл Шәрипова хәбәр итте. 

Парламент депутаты, “Яңа гасыр” телеканалы генераль директоры Илшат Әминов бу чыгыштан соң Татарстанда төшерелгән кинофильмнарны кая карап булуы белән кызыксынды һәм аларны “Яңа гасыр” телеканалында күрсәтергә теләге булуын белдерде. “Бу фильмнар дәүләт хисабына төшерелә, әмма безгә килеп җитми. Сәбәбе нидә?”- диде ул. 

Гүзәл Шәрипова исә республикада төшерелгән фильмнарның “Татаркино” оешмасында булуын һәм әлеге кинокартиналарның кала һәм районнарда күрсәтелүен әйтте. 

Римма Ратникова бу уңайдан үз фикерен җиткерде. “Фильм төшерелгәч, аны матур итеп тәкъдим итү чарасын үткәрергә кирәк. Телевидение аша күрсәтү мөһим”, - диде ул. 

● 19 майда, Татарстан Матбугаты көнендә, республика парламенты бинасында ТР Дәүләт Советы Рәисе Фәрит Мөхәммәтшинның ММЧ вәкилләре белән очрашуы узды. 

Чарада ТР Дәүләт Советы Рәисе урынбасары, ТР Журналистлар берлеге рәисе Римма Ратникова, Республика матбугат һәм массакүләм коммуникацияләр агентлыгы җитәкчесе Айрат Зарипов һәм башкалар катнашты. 

Римма Ратникова журналистларны һөнәри бәйрәмнәре белән тәбрик итте һәм Россиянең иң күп укучы төбәкләренең берсе дип билгеләп үтте. "Газета, журналлар, телевидение, радио, интернет-ММЧ гражданнар җәмгыятенең алыштыргысыз институтына әверелде", - диде ул. 

Татарстанда 1193 массакүләм мәгълүмат чарасы теркәлгән, аларның 780се – басма ММЧ, 18 мәгълүмат агентлыгы, 96 электрон басма, 155 радиоканал, 144 телеканал. Татар телендә 80 газета һәм 34 журнал, чуваш телендә 5 газета, удмурт телендә бер газета нәшер ителә. 

"Татарстанда яхшы журналистлар корпусы оешуга сөенәм. Рәхмәтле укучылар һәм тамашачылар безнең белән бергә сезне бәйрәм белән котлый", - дип мөрәҗәгать итте үз чиратында Фәрит Мөхәммәтшин чарада катнашучыларга. 

"Сезнең хезмәтегезне югары бәялибез. Сезнең белән бергә медиа киңлеген, республика үсеше буенча актуаль, мөһим мәсьәләләрне хәл итү өчен җәмәгатьчелек фикерен формалаштыру өчен диалогка, мәгълүматка ачык булырга тырышабыз", - диде республика парламенты җитәкчесе. 

Аның фикеренчә, профессиональ журналистлар аша җәмгыятькә дөрес һәм ачык мәгълүмат бирү мөһим. "Татарстанда яшәүче күп санлы кешеләр сезнең хезмәттән файдалана һәм, нәтиҗәдә, дөньяда, илдә, республикада, районда, шәһәрдәге вазгыять турында фикер туа. Миңа калса, бу бөек миссияне сез уңышлы башкарасыз", - дип мөрәҗәгать итте ул ММЧ вәкилләренә. 

"Мин матбугатны сарыга һәм башкага бүлмим. Ялгышлар туган аерым очраклар бар, әмма, гомумән, журналистлар корпусы профессиональ яктан үсеш алды, ныгыды һәм җәмгыять алдында ТРда төрле процессларга йогынты ясау буенча уникаль мөмкинлеге өчен җаваплылык тоя. Безгә үткен карашлы барлык ММЧ мөһим, әмма алар гадел булсын иде", - дип белдерде Мөхәммәтшин. 

ТР Дәүләт Советы Рәисе әйтүенчә, татарстанлылар теге яки бу социаль әһәмиятле мәсьәләләр буенча төрле фикерләрне белергә тиеш. "Без утырышларда депутатларның милли, мәдәни, икътисади һәм башка юнәлешле мәсьәләләргә багышланган чыгышлары буенча йөзләгән җавап алабыз. Без тәкъдимнәр һәм инициативалар өчен ачык, аларны хупларга әзер", - диде ул. 

Татарстан парламенты башлыгы Казан (Идел буе) федераль университеты карамагында парламент журналистикасы мәктәбе ачу максатка ярашлы булыр иде дип белдерде. "Профессиональ кадрларга ихтыяҗ зур. Аларны әзерлек белән җитди шөгыльләнергә кирәк, - дип ассызыклады ул . - массакүләм мәгълүмат чараларында аналитика, фикерләүләр кирәк. Хакимиятнең ниләр эшләвен һәм нәрсәгә ирешергә теләвен күрсәтү зарур". 

Фәрит Мөхәммәтшин әйтүенчә, мәктәп КФУның Журналистка һәм медиакоммуникацияләр югары мәктәбе базасында ачыла алыр иде. “Журналистларны парламент эшенә әзерлектә, аларның квалификацияләрен арттыруда булышырга кирәк. Бу 2016-2017 елларга безнең җитди эш темасы", - диде Дәүләт Советы Рәисе. 

Очрашуда бүгенге вәзгыятьтә икътисадның торышы хакында да сүз булды. Икенче ярттыелык башында быелга кабул ителгән Татарстан бюджеты яңадан карау өчен кайтарыла. Республика парламенты башлыгы чыгымнарны киметү мөмкинлеген әйтте. 

"Төп бурыч - рациональ булмаган чыгымнарын киметү, бюджетның социаль юнәлешен һәм халыкка тормышка ашырырга ышандырган президент программаларын саклап калу. Хәзер ТР Дәүләт Советы комитетлары һәм комиссияләрендә 2015 ел бюджеты үтәлеше буенча документ җентекләп өйрәнелә. Контроль органнар нәтиҗәләрен җыябыз", - дип белдерде ул. 

Фәрит Мөхәммәтшин аңлатып узганча, әлеге мәсьәлә федераль закон чыгаручның икенче яртыеллыкта бюджет буенча кабул итәчәк карарлар белән дә бәйле. "Бюджетның табыш өлешен формалаштыру нефть бәясенең барреле 50 доллардан саналды. Хәзер вазгыять өйрәнелә" , - диде ул. 

● 19 майда Экология, табигатьтән файдалану, агросәнәгать һәм азык-төлек сәясәте комитеты утырышында урманнар утырту, җирләрдән нәтиҗәле файдалану мәсьәләләре каралды һәм ишле гаиләләргә җир кишәрлекләре бирү вакытын озайту турында Казан шәһәр Думасы тәкъдиме хупланды. 

Утырыш башында Татарстанның урман фонды хакында фикер алыштылар. Урман хуҗалыгы министры урынбасары Харис Мусин урманнар утырту һәм урманчылыкта эрозиягә каршы көрәш чаралары уздыру өчен бирелгән бюджет акчаларын нәтиҗәле файдалану хакында чыгыш ясады. Аның әйтүенә караганда, бүгенге көндә Татарстанда урманнар барлык мәйданның нибары 17,5%,ын гына били, бу санны 25% ка җиткерү зарур. Татарстан урманнарын бер процентка арттыру өчен генә дә 65 мең гектар урман утыртырга кирәк. Хәзер исә елга нибары 2 мең гектарга якын урман утыртыла. 

Татарстанның Азнакай, Аксубай, Буа, Нурлат, Тәтеш районнары урман хуҗалыклары утырткан агачларның тернәкләнеп китүе буенча шактый уңышлы эшлиләр. Белгечләрне аеруча Чүпрәле районында урманның нибары ун процент кына булуы борчый. Бу төбәктә су мәсьәләсе дә шактый кискен тора. 

Комитет рәисе Таһир Һадиев агачларның начар тернәкләнеп китү сәбәпләре белән кызыксынды. Бу очракта Баулы районы үзенең “тискәре нәтиҗәләре” белән алда тора. Харис Мусин бу күренешне районның урман-дала зонасында урнашуы белән аңлатты, бу төбәктә урман фондын булдыру аеруча катлаулы. 

Соңгы елларда урман үстерү буенча Кама зонасы уңышлы санала. Министр урынбасары әйтүенчә, бу нисбәттән муниципаль берәмлек җитәкчеләренең теләкләре мөһим роль уйный. Мәсәлән, элегрәк Урман хуҗалыгы министры булган, хәзерге вакытта Яр Чаллы каласы мэры Наил Мәһдиев шәһәрне “урман боҗрасы” белән әйләндереп алу проектын гамәлгә ашыру теләген тормышка ашыру нияте белән йөри. 

Шулай ук комитет әгьзалары бу елның 15 апреленда Саратов шәһәрендә узган форумда Россия Федерациясе Хөкүмәте Рәисе Дмитрий Медведевның авыл хуҗалыгы тармагын законнар белән тәэмин итү мәсьәләсендә нинди эшләр башкару кирәклеге хакында фикер алыштылар. Форумның резолюциясендә бу чараларның, беренче чиратта, чәчү җирләрен нәтиҗәле файдалану максатыннан кертелүенә басым ясала. 

Әлеге документта, шулай ук, соңгы ун елда алып барылган аграр сәясәтнең нәтиҗәсе буларак, продукция җитештерүнең 40%-ка артуы, бу, үз чиратында, импорт товарларын алыштыруга китерүе хакында да әйтелә. 

Авыл хуҗалыгы җирләреннән нәтиҗәле файдалануны законнар белән җайга салу хакында Авыл хуҗалыгы һәм азык-төлек министры урынбасары Илдус Габдрахманов чыгыш ясады. Тәкъдимнәрнең берсе – милектә 5 елдан да кимрәк булган авыл хуҗалыгы җирләрен кабат сатуны тыю, икенчесе – файдаланылмый яткан җирләрнең срогын 3 елдан 1 елга калдыру. 

Утырышта депутатлар республиканың узган ел бюджеты үтәлеше тикшерделәр һәм ветеренария эшчәнлеге турында законга үзгәрешләр кертү хакында фикер алыштылар. 

Депутатлар каравына Казан шәһәр Думасы тарафыннан “Татарстан Республикасы Җир кодексына үзгәрешләр кертү турында” тәкъдим кергән иде. Биредә сүз күп балалы гаиләләргә бушлай җир кишәрлекләре бирү турында бара. Казан шәһәре тирәсендә җирләрнең дефицит булуын сәбәп итеп, чиратка баскан гаиләләрне җир белән тәэмин итү вакытын 5 елга кадәр озайту сорала. 

● 20 майда Казанның 7 нче шәһәр клиника хастаханәсендә «Ревматизм авырулары: медицина ярдәме, социаль-иктисадый аспектлар» дип аталган “түгәрәк өстәл” булды, чараны Дәүләт Советының Социаль сәясәт комитеты рәисе Светлана Захарова алып барды. Фикер алышуда депутатлар, Татарстанның Сәламәтлек саклау министрлыгы хезмәткәрләре, медицина белгечләре, пациентлар катнашты. 

Светлана Захарова парламент комитетытында “түгәрәк өстәл” форматында дискуссияләр еш уздырылуын билгеләп үтте. Соңгы араларда тумыштан булган йөрәк өянәгенә диагноз кую, дәвалау һәм реабилитация уздыру, дәлилле медицина киртәләре һәм казанышлары, инвалид балаларның хокукларын яклау өлкәсендә гражданнар җәмгыяте институтлары белән дәүләтнең хезмәттәшләге хакында фикер алышулар булган. 

“Түгәрәк өстәл” республика Сәламәтлек саклау министрлыгының Дәвалау һәм профилактика ярдәме күрсәтү идарәсе башлыгы Ирина Малышеваның чыгышы белән башланды. Ул ревматизм авырулары кешене үлемгә китергән сәбәпләр арасында лидерлардан булмаса да, балалар инвалидлыгы сәбәпләре арасында беренче унлыкка керүе хакында әйтте. 

Ирина Малышева ревматология бүлекләренең зур медицина үзәкләрендә урнашуын искәртте. Чөнки бу төр авыруларны дәвалау күп төрле белгечләрне һәм күпкырлы өйрәнүләр таләп итә. Ревматизмы тулысынча дәвалап бетереп булмый, әмма яңа төр препаратлар кулланып авыруны шактый җиңеләйтергә һәм акырынайтырга мөмин. 

Медицина фәннәре докторы, Мәскәү шәһәренең В.А.Насонов исемендәге ревматология фәнни-тикшеренү институты профессоры Елена Галушко ревматизм авыруларын дәвалау тарихы һәм аның үсеше хакында чыгышында Россиядә 16 миллионлап кешенең ревматизм авырулары белән авыруын билгеләп үтте. Ревматизм 0,1% үлем очрагының беренчел сәбәбе булып тора, ул, шулай ук, үлем очрагының икенче һәм өченче сәбәбе булып, реаль статистиканың 25-30% ны да тәшкил итүе мөмкин. 

«Бу юнәлештәге медицинаны яңа дәрәҗәгә күтәрү өчен дәүләтебез дотацияләрдән инвестицияләргә күчү буенча зур адымнар ясый», – диде Елена Галушко. 

Шушы ук институтның медицина фәннәре докторы, профессор Андрей Гордеев резматизмнан дәвалау һәм бу өлкәдә яңа препаратлар табу үсешен галәмне үзләштерү тизлеге белән бер сафка куйды. 

Ревматоид артрит белән, гадәттә, хатын-кызлар авырый икән. Бу хакта 7 нче шәһәр клиника хастаханәсеннең Ревматизм һәм остеопороз авырулары үзәге җитәкчесе Равия Мухина белдерде. «Ревматоид артрит – социаль мәсьәлә», – дип искәртте ул. 

Ревматизм авыруларны дәвалау өлкәседә Казан дәүләт медицина университетының экстремаль шартларда травматологя, ортопедия һәм хирургия кафедрасы эшчәнлеге уңышлары турында сөйләп, әңгәмәгә әлеге кафедра мөдире Илдар Әхмәтов нокта куйды. Ул аерым дәва методларын кулланып ревматизм авыруларын дәвалауның конкрет очракларына тукталды. 

Сөйләшүгә йомгак ясап Светлана Захарова кешеләрне сәламәтләндерүгә гомерләрен багышлаган медицина белгечләренә һәм ревматизм авыруларын дәвалау юнәлешен үстерүгә игътибарын биргән Казанның 7 нче шәһәр клиника хастаханәсен баш табибы Марат Садыйковка зур рәхмәт әйтте.
● 22 майда ТР Дәүләт Советы Рәисе Фәрит Мөхәммәтшин бүген "Бердәм Россия" праймеризында катнашты. Татарстан Президенты артыннан ул 16.26.001 номерлы сайлау участогында булды. 

"Алдан тавыш бирү халык теләгән иң яхшы кандидатларны сайлап алу мөмкинлеген бирәчәк, алар Россия Федерациясе федераль закон чыгару органы эшендә республика мәнфәгатьләрен яклаячак", - диде ул журналистларга тавыш бирү процедурасын тәмамлаганнан соң. 

Фәрит Мөхәммәтшин сүзләренә караганда, Татарстанда праймериз алдыннан җентекле әзерлек булган, ул һәр кандидатны аерым карарга мөмкинлек биргән, кандидатлар үзләре дә кызыксынучанлык һәм югары дәрәҗә әзерлек күрсәткән. "Очрашулар бик күп булды. Дәгъва кылучылар халык белән актив очрашты. "Бердәм Россия" мәйданчыгы аша битараф булмаган кешеләр катнашты", - дип басым ясады ул. 

Моннан тыш, барлык кандидатлар да яңалыкларда, телевидение һәм интернет аша онлайн режимында узган дебатларда тәкъдим ителде. 

ТР Дәүләт Советы Рәисе халыкның кызыксынучанлыгын да билгеләп үтте - очрашуларда республиканың 20 меңнән артык кешесе катнашкан. 

Спикер әйтүенчә, алга таба төбәк праймеризына федераль оештыру комитеты нәтиҗә ясаячак, бу туган бәхәсле мәсьәләләрне бетерергә яки киметергә мөмкинлек бирәчәк. 

Журналистлар белән аралашканнан соң, Фәрит Мөхәммәтшин сайлау участокларына килүчеләргә битараф булмаган һәм актив гражданлык позициясе өчен рәхмәт белдерде.
● 22 майда  парламент Президиумы утырышы булды.. Анда бишенче чакырылыш Дәүләт Советының унсигезенче утырышы 31 май көнне була дигән карар кабул ителде. 

Президиум утырышы бер минутлык тынлык белән башланды. Парламентарийлар ТАССР Дәүләт куркынычсызлык комитетында җитәкчелек иткән, IX-XI чакырылыш ТАССР Югары Советы депутаты Илдус Галиевны искә алды. 

Аннары Дәүләт Советы Рәисе Фәрит Мөхәммәтшин традиция буенча республиканың иҗтимагый-сәяси һәм социаль-икътисади тормышының төп вакыйгалары турында искәртте. Аерым алганда, парламент башлыгы 9 май көнне 45 мең кешене бердәм хәтер колоннасына җыйган "Үлемсез полк" акциясе уңаеннан кичерешләре белән уртаклашты, Россия һәм Ислам хезмәттәшлеге илләренең "Россия - ислам дөньясы: Kazansummit-2016" VIII халыкара икътисади саммитын үткәрү турында билгеләп үтте һәм татарстанлыларның 22 май көнне "Бердәм Россия" алдан тавыш бирүдә актив катнашуларын югары бәяләде. 

Дәүләт Советы Секретаре Лилия Маврина алда көтелгән утырышның көн тәртибенә кертелә торган мәсьәләләр турында бәян итте. Лилия Маврина билгеләп узганча, бүгенгә унсигезенче утырышның көн тәртибендә 33 мәсьәлә каралган, шул исәптән 13 республика закон проекты һәм 10 федераль закон проектлары һәм Россия төбәкләре закон чыгару органнарының закон чыгару башлангычлары. 

Президиум карары белән дәүләт корылышы һәм җирле үзидарә буенча Экспертлар советы персональ состав расланган. Яңа структура белән I-IV чакырылышлар Татарстан Республикасы Югары Советы һәм Дәүләт Советы депутаты Валентина Липужина идарә итәчәк. 

Президиум утырышында башка мәсьәләләр дә каралды.
● 24 майда Казан федераль университетының Халыкара мөнәсәбәтләр, тарих һәм көнчыгышны өйрәнү институты Гыйльми совет утырышында ТР Фәннәр академиясе академигы, Бөтендөня татар конгрессы башкарма комитетының беренче рәисе Индус Таһировның 80 яшьлек юбилеена багышланган кичә булды. Тирән тикшеренүче-тарихчы, искиткеч сүз остасы, үз халкының чын патриоты Индус Таһиров - Татарстанның яңа дәүләтчелеге чишмә башында торган шәхес, дип билгеләп узды ТР Дәүләт Советы Рәисе Фәрит Мөхәммәтшин, анда чыыш ясап. 

Юбилярны тәбрикләү чарасында ТР Дәүләт Советы Рәисе Фәрит Мөхәммәтшин, ТР Дәүләт Советы Рәисе урынбасары Римма Ратникова, КФУ ректоры Илшат Гафуров, парламентның мәгариф, мәдәният, фән һәм милли мәсьәләләр комитеты рәисе Разил Вәлиев, РФ Дәүләт Думасы депутаты Илдар Гыйльметдинов, "Казан Кремле" музей-тыюлыгы директоры Зилә Вәлиева һәм башкалар катнашты. 

Илшат Гафуров Индус Таһировны КФУның профессор-мөгаллимнәр составы исеменнән тәбрикләп, бүген бик әһәмиятле вакыйга, бүгенге датаның озын иҗади юлны бәяләргә мөмкинлек бирә торган көн икәнен, галим узган юлның үсеп килүче буын өчен үрнәк булуын билгеләп узды. Ректор Индус Таһировта чын патриот һәм интеллигентка хас иң күркәм сыйфатлар булуын әйтте. Илшат Гафуров галимнең университет тарихы белән тыгыз бәйләнгән булуын ассызыклады. “Казан университетына студент буларак килеп, сез бөтен гомерегезне үз факультетыгыз белән бәйләдегез, анда 15 елга якын декан булдыгыз. Университетта тарихи белем сезнең исемегез белән бәйле”, - дип, ул илдә тарих буенча белем бирә торган һәркайда Индус Таһиров исеме бик яхшы таныш булуына басым ясады. Илшат Гафуров сүзләренчә, профессионализм, киң эрудиция, үз эшенә тугрылыгы Индус Риза улына зур галим булырга мөмкинлек биргән. 

Фәрит Мөхәммәтшин Индус Таһировны республика җитәкчелеге – Татарстан Президенты Рөстәм Миңнеханов, беренче Президент Минтимер Шәймиев, Хөкүмәт һәм депутатлар исеменнән котлап, аның Россия, Татарстан тарихын өйрәнүгә гаять зур өлеш кертүен билгеләп үтте. "Бу кеше үзен үзе "ясаган" шәхес. Аны бернинди зур җитәкчеләр, партия юлбашчылары да аны ияртеп йөртмәде, ул үзен үзе танытты", - дип белдерде парламент башлыгы. 

“80 яшь ул – бик түгәрәк, җитди, киләчәккә күз салып, үткән тормышка берникадәр нәтиҗәләр ясый торган дата. Үзтәнкыйть, тирән канәгатьлелек белән юбиляр тормышы республикага, КФУга багышланган дияргә була, һәм ул Россия, Татарстан, татарлар тарихын өйрәнүгә зур өлеш керткән шәхес. Галим эзлекле һәм нигезле эш алып бара. Галим, күренекле публицист, Татарстанны, татар халкын кайнар ярата торган кеше буларак киң танылды”, - дип ассызыклады Фәрит Мөхәммәтшин.
● 25 майда “Сәләт” йортында Татарстан Республикасы Дәүләт Советы Рәисе урынбасары, ТР Журналистлар берлеге рәисе Римма Ратникова “Сәләт” оешмасы активистлары һәм татар телендәге “Безнең фикер” дебатлар лигасы җиңүчеләре белән очрашты. 

"Сәләт" каршында оешкан "Дебатлар республикасы" ("Республика дебатов") белем бирү-фикер алышу үзәге җитәкчесе Аммар Әл-Әнси билгеләп узганча, татар телендә дебатлар үткәрү идеясе туу тарихы турында кыскача сөйләп үтте. Быел инде икенче сезон тәмамлана, былтыр ул турнир рәвешендә генә узган. Аммар Әл-Әнси быел турнирда “Асыл” командасы (Алинә Галиева һәм Дилә Гарипова) җиңүен, иң оста спикер булып Ләйсән Миңнуллина танылуын әйтеп китте. Аннан соң “сәлкешләр” һәм дебатларны оештыручылар үзләре белән таныштырып үтте. 

Римма Ратникова яшьләрне республика парламенты эшчәнлеге белән таныштырды. Республика өчен авыр, болгавыр булган чорлардан күз йөгертеп үтте. Кичә академик Индус Таһировның 80 яшьлек юбилее билгеләп үтелүен искәртеп, аның дәүләт сәясәтенә зур өлеш кертүен ассызыклады. 

Сөйләшү барышында тел, мәгариф үсеше, яшьләргә үсеш өчен мөмкинлекләр, шартлар тудыру, талантлы яшьләрнең авыллардан шәһәргә китүе, республикадан читкә китүе кебек темалар күтәрелде. “Татар теле республикада ни дәрәҗәдә сакланып калыр, бер 20 елдан нинди хәлдә булачакдип уйлыйсыз” дигән сорауга җавап биреп, Римма Ратникова 20 елга ук алга карау катлаулы булуын әйтте. Ул 25 ел эчендә тел белән бәйле программалар кабул ителүен, бүгенге көндә инде аның кухняда гына файдалана торган тел булмавын билгеләп узды. “Әлбәттә, мәктәптә укыту программалары да роль уйнады, тик татар телендә иркен сөйләшүчеләр саны күпкә артты дип әйтә алмыйм”, - дип белдерде Р.Ратникова. Аның фикеренчә, татар теленә белем бирү программаларының сыйфаты шәпләрдән түгел. “Бәлки, 1 нче сыйныфтан ук башлап, аларны чит телләрне өйрәнү программаларына тәңгәлләштерү кирәктер”, - дип ассызыклады Дәүләт Советы Рәисе урынбасары. 

Римма Ратникова билгеләп үткәнчә, тел, ким дигәндә, бүгенге хәлдә сакланып калсын өчен, аның рәсми, символик статуслары булырга тиеш. “Бездә татар теле – дәүләт теле, халыкның йөрәгендә милләтебезне, мәдәниятебезне телдән аерып карап булмый дигән аңлау бар. Өченчедән, аңа ихтыяҗ зур булырга тиеш – менә бу өлкәдә әле проблемалар бар”, - диде ул. Айгөл Габдрахманованың “бәлки фән теле буларак киңәйтү кирәктер” дигән фикеренә җавап итеп, Римма Ратникова галимнәребезнең башкача уйлавын әйтте. “Фәнни ачышлар татар телендә булса, алар дөньяга ничек таныла соң, дип саный галимнәр”, - диде ул. Шулай да, Дәүләт Советы Рәисе урынбасары тел сакланып калуга ышанычы зур булуына басым ясады. Моның өчен татар милләте вәкилләренең катгый позициядә торуы, татар теле үсеше өчен чаң сугып йөргән олпат шәхесләр булу зарур. 

Очрашуда укытучы роле турында да сүз булды. “Бүген укытучыларның белемен тирәнәйтү өчен һәрвакыт шөгыльләнеп торуы, үз өстендә эшләве - бик мөһим мәсьәлә. Безнең җәмгыятьтә укытучының абруен күтәрү зарур”, - дип ассызыклады Римма Ратникова. Катнашучыларның берсе авылда барлык фәннәрне татар телендә укып, Бердәм дәүләт имтиханын русча тапшыруы турында әйтеп, бу – татар телендә белем биргән укытучының хезмәтенә хөрмәтсезлек билгесе кебек, дигән фикерен белдерде. Очрашуда, бәлки, авылларда, татар теле белән беррәттән, рус телен укытуны киңәйтергәдер, дигән фикер дә әйтелде. Шул вакытта авылдан шәһәргә килүче балаларга да җиңел булачак, һәм бу татар теленә комачаулык итмәячәк, дип уйлаучылар да табылды. 

Алга таба очрашуда катнашучылар авылларда яшәргә теләге булган яшьләргә мөмкинлекләр тудыру әһәмияте турында әңгәмә корды.
● 26 майда ТР Дәүләт Советы Рәисе Фәрит Мөхәммәтшин сайлауларда закон үтәлешен прокурор күзәтчелегенең актуаль мәсьәләләре буенча уку-методик семинарында чыгыш ясады. Анда шулай ук Татарстан прокуроры Илдус Нәфыйков һәм ТР Иҗтимагый палатасы рәисе Анатолий Фомин катнашты. Семинар, Россия сайлау законына кертелгән яңалыкларны белдерү һәм аңлату максатыннан, үткәрелде.

Фәрит Мөхәммәтшин лекциясендә прокурор хезмәткәрләренә Россия һәм төбәк парламентларында структура һәм сайлаулар системасы турында җентекләп сөйләде. “Дәүләт Думасына депутатлар сайлауга 115 көн бар. Шуның белән бәйле оештыру партия һәм сәяси чаралар тулы көченә бара. Кызганычка каршы, сайлау законнары еш үзгәртелә. Мин парламентта 20 ел эшләгән кеше буларак, бер генә сайлау алды кампаниясен дә иске законнар буенча үткәрмәдек дип әйтә алам. Теләсә нинди очракта, яңалыклар бар, шул исәптә законнарны яхшы белүне таләп итүче радикаль юнәлештә дә”, - дип билгеләп үтте ул. 

“Прокурор хезмәткәрләре өчен мондый укулар кирәк, чөнки алар, гомумән, Россиядә, шулай ук субъектларда да сайлау законнары сагында торалар. Сайлау кампаниясе барышында, сайлау марафоны нәтиҗәләренә җәмәгатьчелек ышанычы  сезнең принципиальлек һәм таләпчәнлектән тора”, - дип ассызыклады ТР Дәүләт Советы Рәисе. 

Татарстан парламенты җитәкчесе лекциясендә прокуратура хезмәткәрләрен сайлау законнары буенча әзерләнгән мәгълүмат материалларына һәм методик әсбапларга игътибарлы булырга чакырды.
● 26 майда "Казан ярминкәсе”ндә “Берләшкән шәһәрләр һәм җирле хакимиятләр” Бөтендөнья оешмасы Башкарма бюросы утырышы ачылды. Чарада ТР Президенты Рөстәм Миңнеханов, ТР Дәүләт Советы Рәисе, Европа Советының Җирле һәм төбәк хакимиятләре конгрессы Актуаль мәсьәләләр буенча комитеты рәисе Фәрит Мөхәммәтшин, Казан мэры, “Берләшкән шәһәрләр һәм җирле хакимиятләр” Бөтендөнья оешмасы президентташы Илсур Метшин һәм башка рәсми затлар катнашты. 

Илсур Метшин утырышны ачып, Казан “Берләшкән шәһәрләр һәм җирле хакимиятләр” Бөтендөнья оешмасының устав чарасында катнаша торган Евразия төбәгенең беренче шәһәре булуын искәртте. “Биредә һәр катнашучының тәҗрибәсе бәһасез һәм кабатланмас, - дип ассызыклады ул. – Бу эш нәтиҗәле һәм истә калырлык булыр дип ышанам”. 

Татарстан Президенты фикеренчә, Берләшкән шәһәрләр һәм җирле хакимиятләр кыска вакытта абруйлы һәм киң танылган оешмага әйләнде. “Татарстан Берләшкән шәһәрләр һәм җирле хакимиятләр оешмасының төбәк бүлекләрен булдыру турындагы карарны хуплый”, - дип билгеләп үтте Рөстәм Миңнеханов.

Чарада катнашучыларны Татарстан Республикасы Дәүләт Советы депутатлары һәм Европа Советының Җирле һәм төбәк хакимиятләре конгрессы буенча коллегалары исеменнән Фәрит Мөхәммәтшин сәламләде. 

“Мондый мәртәбәле форумның Казанда узуы аерым әһәмияткә ия”, - диде Фәрит Мөхәммәтшин. Татарстан парламенты башлыгы Берләшкән шәһәрләр һәм җирле хакимиятләр оешмасы башкарма бюросының Казандагы утырышларында күтәрелгән мәсьәләләр Европа Советы мәйданнарында да чагылыш табуын әйтте. Хакимиятнең регион һәм муниципаль органарын киң хокуклар һәм вәкаләтләр белән тәэмин итү, җирле демократияне үстерү - бу юнәлештә иң мөһим юнәлеш булып тора. 

Фәрит Мөхәммәтшин 1985 елда Европа Советының Җирле һәм төбәк хакимиятләре конгрессы тарафыннан Җирле үзидарәләрнең Европа хартиясе кабул итүен искәртеп узды һәм бу документны муниципаль хакимият органнарының төп принципларын билгеләүдә “демократиянең иң төп инструменты” дип бәяләде. Ул, шулай ук, Хартиянең тере инструмент булуына һәм даими рәвештә камилләшүенә, заманча трендларны чагылдыруына басым ясады. 

Мәсәлән, узган елның октябренда Конгрессның 29 сессиясендә Европа Советына кергән 47 дәүләт вәкилләре катнашуында җирле үзидарәләрнең яңа формалары буенча фикер алышулар булган. Хәзер исә Конгресс җирле үзидарә органнарын халыкка якынайту, аны мөмкин кадәр ачык итү максатыннан рекомендацияләр эшләргә ниятли. 

Фәрит Мөхәммәтшин Берләшкән шәһәрләр һәм җирле хакимиятләр оешмасы кысаларында муниципалитетларның узара аралашуын югары бәяләде. “Йөздән артык мэр системалы рәвештә халыкка якын булган көндәлек мәсьәләләр хакында фикерләшәләр”, - диде ул. 

Республика парламенты башлыгы бу нисбәттән Казан шәһәре мэры Илсур Метшинның керткән өлешен дә югары бәяләде. 

● 26 майда Татарстан Дәүләт Советының Мәгариф, мәдәният, фән һәм милли мәсьәләләр комитеты рәисе Разил Вәлиев, аның урынбасары Анастасия Исаева, Артем Прокофьев, Татарстан Мәгариф һәм фән министры урынбасары Илдар Мөхәммәтов, Татарстан Мәдәният министрлыгыннан Лилия Әхмәтҗанова, Татарстан халыклар дуслыгы ассамблея рәисе урынбасары Николай Владимиров Удмуртиядәге коллегалары белән очрашты. 

Темасы ике төбәккә дә мөһим – икетеллелек турындагы законның гамәлгә ашыру. Татарстанда да, Удмуртиядә дә ике дәүләт теле, әмма аның кулланышы гына төрлечә. 

Удмуртиядә 28 процент удмурт яши, урыслар саны – якынча 62 процент, татарлар – 6,7 процент. Соңгы тапкыр халык исәбен алганда, 50 мең удмурт юкка чыккан. Телне белүчеләр кимегәннән-кими. 2002 елда удмуртларның 71,8 проценты туган телендә аралашса, 2010 елда аларның 56 проценты гына туган телендә сөйләшүен белдергән. Удмуртиядәге татарларны алсак, 2002 елда 74,1 проценты туган телен татар теле итеп билгеләсә, 2010 елда бу сан бары тик 43 процентка калган. Удмуртия Дәүләт Советы депутаты Энвил Касыймов сүзләренә караганда, күршеләрдә милли үзаң белән дә мәсьәлә кискен тора. Удмуртлар арасында милләтеннән оялу, аны яшерү кебек күренеш киң таралган. 

Татарстан 1990 елларда ук, беренчеләрдән булып, телләр турында закон кабул итте, ә Удмуртиядә бу эшкә 2000 еллар башында гына тотынганнар. Алар Татарстанны күзәтә һәм Татарстандагы кануннарны үзләрендә эшләтеп җибәрергә өйрәнәселәре килә. Без исә тәҗрибә уртаклашырга һәрвакыт әзер. Федераль үзәкнең милли республикаларга карата “күчтәнәч”ләре даими булып тора. Шул вакытта милли республикаларга милли мәгариф, мәдәният мәсьәләсендә үз мәнфәгатьләрен яклап чыгуда бердәм булу мөһим. 

Ике республика депутатларының очрашуында телне төрле өлкәләрдә саклап калу турында фикер алышынды. Телгә карата ихтыяж артсын дигән нияттән, берничә ай элек Удмуртиядә удмурт телен белүчеләргә хезмәт хакына өстәмә 15 процент акча түләү хакында сүзләр куертылды. Әмма шаулаштылар да шуның белән бетте. Очрашуда Энвел Касыймов бу тәкъдим җәмгыятьтә авыр кабул ителә, әлегә фикерләшү бара дип әйтте. “Бу канун гамәлгә керсә, Удмуртия бюджетыннан 19 млн сум кирәк булачак. Күп акча түгел, түләп булыр иде. Кешеләр удмурт телен белүчеләрнең күбрәк акча алганын аңласа, телгә карата да кызыксыну артыр иде”, – ди ул. 

Татарстан Дәүләт Советы депутаты Разил Вәлиев бу нисбәттән Татарстандагы вәзгыятьне: “Дәүләт оешмаларында эшләүче, ике дәүләт телен дә бертигез кулланган белгечкә андый өстәмә акча бирү каралган. Әмма хәзерге вакытта ул мәдәният, мәгариф өлкәсендәге белгечләргә генә түләнә. Анысы да 15 процентка җитми, өстәмә түләү – 4,5-9 процент тирәсендә. Әмма бездә милли телләр, шул исәптән татар телен саклау һәм үстерү турында дәүләт программасы бар. Аның еллык бюджеты 182 млн сум тәшкил итә”, – дип аңлатты. 

Удмуртиядә удмурт телен 216 мәктәптә һәм 229 балалар бакчасында үзләштерәләр. Саф удмурт телендә белем бирү юк. Удмурт теленә ата-аналар каршы чыга, диләр. “Нигә кирәк безгә удмурт теле, урыс теле дә җиткән, ә иң яхшысы – инглизчә уку”, – дип фикер йөртү таралган. Ижауның үзендә бердәнбер милли компонентлы удмурт балалар бакчасы һәм мәктәп бар. Укучыларны кабул иткәндә, удмуртларга өстенлек бирелә, әмма барыбер руслар күп. Тәрбия һәм укыту нигездә рус телендә бара. 

Утырыш вакытында Удмуртия депутатлары Татарстандагы мәктәпләрдә барлык балаларның да татар теле һәм әдәбият фәннәрен үзләштерүенә аптырады. Моны ничек башкарасыз, дип төпченделәр. Татарстан мәгариф һәм фән министры урынбасары Илдар Мөхәммәтов республика бернинди дә закон бозмый дип аңлатты. “Федераль стандартлар нигезендә эшлибез, алар татар теле һәм әдәбият дәресләрен укытуга каршы килми. Татар теле башка фәннәр исәбенә укытылмый”, – диде. 

Удмуртия түрәләре Татарстанда удмурт телен үзләштерү өчен үзәкләр булдырырга кирәк дип әйтте. Әмма Татарстанда үзәкләр түгел, тулы мәктәпләр эшли. Удмурт телен Татарстанның 29 мәктәбендә өйрәтәләр, 13 балалар бакчасы эшли. Барысы да дәреслекләр белән тәэмин ителгән. 

Сүз уңаеннан, Удмуртиядә яшәүче татарлар аякта нык басып тора. Бу күбрәк оешканлык, бердәм булып хәрәкәт итүгә бәйле. Татар теле быел республиканың 14 мәктәбендә фән буларак, факультатив һәм түгәрәкләрдә 5 белем йортында укытыла, 20 бакчада милли тәрбия бирелә.Ижауда татарлар удмуртлардан да алданрак үз татар гимназиясен булдырды. Бүген гимназиянең бинасы начар хәлдә һәм татар милли хәрәкәте республика җитәкчеләреннән мәсьәләне хәл итүне сорый. Татарстан кунакларын анда алып барырга оялдылар шикелле, Ижауның “Гармония” татар милли компонентлы мәктәбен күрсәттеләр. Шушы мәктәпнең филиалы да бар. Татар мөселман ата-аналары үз балаларына белем бирү бинасын төзегән, якынча 50 млн сум инвестиция керткән.
● 27 майда  ТР Дәүләт Советы Рәисе Фәрит Мөхәммәтшин "Казан" Халыкара аэропортында Ислам үсеш банкы президенты Әхмәт Мөхәммәт Али әл-Мәдәни җитәкчелегендәге делегацияне каршы алды. Ул Россия - ислам дөньясы" Стратегик күзаллау төркеменең пленар утырышында катнашу өчен килде. 

Әхмәт Мөхәммәт Али әл-Мәдәни 1975 елдан башлап Ислам үсеш банкын җитәкли. 1993 елдан 1995 елга кадәр ул Согуд Гәрабстанында төзелгән Бөтендөнья ислам лигасы генераль секретаре булып торган. 

"Россия - ислам дөньясы" Стратегик күзаллау төркеме 2006 елда Евгений Примаков һәм Минтимер Шәймиев җитәкчлегендә, Россия Федерациясе күзәтүче сыйфатында Ислам хезмәттәшлеге оешмасына кушылганнан соң, төзелде. Аңа 27 мөселман дәүләтеннән 33 танылган дәүләт һәм җәмәгать эшлеклесе керә.
● 29 майда  Татарстанда елдагыча «Каравон» рус фольклор фестивале узды. Бәйрәм сәхнәсеннән «Каравон» кунакларын Татарстан Дәүләт Советы рәисе, республика халыклары Ассамблеясе җитәкчесе Фәрит Мөхәммәтшин сәламләде.

Республика күләмендә Лаеш районының Никольское авылында 24нче тапкыр оештырылса да, бу бәйрәмнең инде 400 еллык тарихы бар.

Казанга терәлеп диярлек торган Лаеш районының брендына әверелгән «Каравон» бәйрәменә быел рус халык җырларын, биюләрен башкарырга Татарстанның егермеләп шәһәр һәм районыннан, Мәскәү, Ижау, Екатеринбург, Пермь, Омск якларыннан 150гә якын коллектив җыелды. Бәйрәмне тамаша кылырга Казаннан, Лаеш һәм күрше районнардан да бик күп милләт вәкилләре килде.

Шулай ук бу бәйрәмне Кырым парламенты делегациясе дә беренче тапкыр тамаша кылды. Иң элек бәйрәм белән котлап, Лаеш районы хакимияте башлыгы Михаил Афанасьев сүз алды. Ул борынгы мәдәни традицияләрне саклаганнары өчен Никольскоеның өлкән буынына һәм милли хәзинәләрнең югалуына юл куймыйча, аларны баеткан яшь буын вәкилләренә рәхмәтен белдерде. 

Фәрит Мөхәммәтшин Татарстан Президенты Рөстәм Миңнехановның котлау мөрәҗәгатен ирештерде. «Бу көннәрдә Татарстанда милли бәйрәмнәр шаулап уза: кичә-бүген татар милли бәйрәме Сабан туйлары үтә, ә Никольскоеда рус фольклор бәйрәме «Каравон» гөрли. Киләчәк көнгә ышаныч бирүче моннан да зуррак бәхет бар микән? «Каравон»га кешеләр җан кушуы буенча ашкына, монда беркемне дә мәҗбүриләп китермиләр. Бәйрәм елдан-ел киңрәк колач җәя, ул бүген илкүләмендә билгеле мәдәни фестиваль. «Каравон»да катнашкан һәркем Лаеш җиреннән киләсе елга кадәр җитәрлек рухи көч җыеп китсен», - дип теләде Фәрит Мөхәммәтшин.

Кырым Республикасының Дәүләт Советы рәисе урынбасары Рәмзи Ильясов үз чыгышында Татарстанда яшәүче халыкларның бердәмлеген, ныклыгын күреп соклануы турында әйтте. Татарстанда милли сәясәтнең һәм милли бәйрәмнең оештырылуы дәрәҗәсе башка төбәкләр өчен үрнәк булып торуын ассызыклады. 

«Каравон»да катнашучылар Татарстан мөфтие Камил хәзрәт Сәмигуллин, Казан һәм Татарстан митрополиты Феофаннан киләчәктә дә бердәм-тату булып, милләтләрне, диннәрне, традицияләрне хөрмәт итеп яшәргә өндәүләр ишетте. 

Бәйрәмнең ачылыш тантанасында күркәм гадәт буенча, республиканың мәдәни үсешенә өлеш керткән затларны хөрмәтләделәр. Республиканың традицион мәдәниятләрне үстерү үзәге баш белгече Татьяна Чекмарева, Лаеш район Мәдәният сараеның агитация-мәдәният бригадасы сәнгать җитәкчесе Зөһрә Лезина «Татарстанның атказанган мәдәният хезмәткәре» мактаулы исемнәренә лаек булды. Никольское авылындагы танылган «Каравон» ансамбленең 89 яшьлек балалайкачысы Елизавета Гаранинага Татарстан Президентының Рәхмәт хаты тапшырылды. Быел 30 ел тулган Никольское авылы Мәдәният йорты Татарстан Президентыннан 3 миллион сумга сертификат белән бүләкләнде. Аны «Каравон» ансамбле җитәкчесе, Мәдәният йорты директоры Светлана Трусова кабул итеп алды. Шулай ук Чистай, Мөслим районнарында, Казанда дан казанган рус фольклор ансамбльләренә Татарстан Президенты исеменнән һәрберсенә 300 мең сум күләмендә премия бирелде. Татарстан халыклары Ассамблеясе 20 мең сум премия белән Лаеш районының «Русские напевы» вокаль ансамблен бүләкләде.
● 30 майда  Халыкара балаларны яклау көне алдыннан, Татарстан парламентында “Мәрхәмәт-Милосердие” хатын-кыз депутатлар берләшмәсе утырышы узды. Аны берләшмә җитәкчесе, ТР Дәүләт Советы Рәисе урынбасары Татьяна Ларионова үткәрде. 

Утырыш 2015 елда “Дәүләт ярдәменә аеруча мохтаҗ балалар өчен тигез мөмкинлекләр булдыру” юнәлеше буенча 2013-2017 елларга балалар мәнфәгатьләрен кайгырту республика стратегиясен чынга ашыру нәтиҗәләренә багышланган иде. Утырышта республика муниципаль берәмлекләрендә күптән түгел оешкан хатын-кыз депутатлар берләшмәләре җитәкчеләре катнашты. 

 “Мәрхәмәт-Милосердие” хатын-кыз депутатлар берләшмәсе җитәкчесе Татьяна Ларионова утырышны ачып, балалар мәнфәгатьләрендә гамәлләр стратегиясен чынга ашыру динамикасы җитәрлек дәрәҗәдә уңай, дип билгеләп үтте. Татарстанда бүгенгә 11 мең 784 ятим һәм ата-ана тәрбиясеннән мәхрүм калган бала исәптә тора. Бу соңгы 8 елда иң түбән күрсәткеч санала. 

“Уңай үзгәрешләргә карамастан, бу тема һәрвакыт игътибар үзәгендә булырга тиеш”, - дип ассызыклады Т.Ларионова. 

“Ятим һәм ата-ана тәрбиясеннән мәхрүм калган балалар, инвалид балалар һәм физик мөмкинлекләре чикләнгән балалар мәнфәгатьләрендә дәүләт сәясәтен чынга ашыру буенча максатчан эш дәвам итә, - диде депутат. – Мондый балаларның социаль проблемаларын хәл итүдә министрлык һәм ведомстволардан тыш, социаль юнәлештәге коммерцияле булмаган оешмалар да катнаша”. 

Утырышта ТР Президентының социаль мәсьәләләр буенча ярдәмчесе Ләйлә Фазлыева, ТР Иҗтимагый палата әгъзасы, “Ретт синдромлы авыруларга ярдәм итү ассоциациясе” коммерцияле булмаган автоном оешма директоры Ольга Тимуца һ.б.лар докладлар белән чыгыш ясады. 

Хатын-кыз депутатлар ТР Сәламәтлек саклау министрлыгының Балалар республика клиник хастаханәсе территориясендә күп профильле тернәкләндерү үзәге оештыру турындагы тәкъдимен хуплады. 

Утырыш нәтиҗәләре буенча “Мәрхәмәт-Милосердие” хатын-кыз депутатлар берләшмәсе әгъзалары төрле тәкъдимнәрне хупладылар. Аерым алганда, инвалид балаларга һәм физик мөмкинлекләре чикләнгән балаларга бөтен дәрәҗәдәге сыйфатлы белем алу мөмкинлеге тудыру, балалар сәламәтләндерү лагерьларында уңай мохит тудыру, инвалид балалар белән эшләү өчен кадрлар әзерләү һ.б. проблемалар хәл ителмәгән. ТР Министрлар Кабинетына бу мәсьәләләрне хәл итү өчен өстәмә чаралар кабул итәргә йөкләндею

● 31 майда  Татарстан Республикасының бишенче чакырылыш Дәүләт Советының унсигезенче утырышы булды. Аның эшендә Татарстан Республикасы Президенты Рөстәм Миңнеханов, ТР Дәүләт Киңәшчесе Минтимер Шәймиев, ТР Премьер-министры Илдар Халиков, ТР Югары, Конституция судлары рәисләре, Кеше хокуклары буенча вәкаләтле Сәрия Сабурская һәм башкалар катнаштылар. 

Президиум көн тәртибенә 33 мәсьәлә тәкъдим иткән иде. Көн тәртибен тикшерү барышында парламент комитетлары рәисләре Шакир Яһүдин, Разил Вәлиев һәм Альберт Хәбибуллин берничә өстәмә сорау кертү тәкъдиме белән чыктылар. 
● 31 майда ТР Дәүләт Советында Татарстанның көндәлек массакүләм мәгълүмат чараларын популярлаштыруга юнәлдерелгән “Әти-әниеңне яздыр. Якыннарыңны яздыр” акциясе уза. V чакырылыш Дәүләт Советының 18 утырышы алдыннан күчмә яздыру мәйданчыгы эшли башлады. 

Бүген акциядә депутатлар катнаша. ТР ДС Рәисе Фәрит Мөхәммәтшин берьюлы ике көндәлек басмага язылды. Агымдагы елның икенче ярты еллыгында Баулы районы Кырым-Сарай авылындагы өлкәннәр интернатына ике газета киләчәк. Республика парламенты җитәкчесе билгеләп үткәнчә, бу интернат аның химаясында, ул социаль учреждениега ярдәм итәргә тырыша. 

Фәрит Мөхәммәтшин акция республикада чыга торган ММЧ на игътибар җәлеп итәргә, туганнарны һәм якыннарны яздырудан тыш, өлкәннәр йортларын, хоспислар һәм башка учреждениеләрне дә яздыру мөмкинлеге тудыра. 

Бүген депутатлар «Татарстан», «Сөембикә», «Салават күпере», «Сәхнә» һәм «Безнен мирас», шулай ук «Казанские ведомости», «Республика Татарстан», «Ватаным Татарстан» һәм «Шәһри Казан» газеталарына язылу мөмкинлеге алды.. 

Искәртеп үтик, “Әти-әниеңне яздыр. Якыннарыңны яздыр” интерактив акциясе Татарстанда 23 майда старт алды. Акциягә республика министрлыклары һәм ведомстволары җитәкчеләре, депутатлар, мәдәният эшлекләре, телетапшырулар алып баручылар һ.б. кушылды. Проектны «Татмедиа» АҖ генераль директоры Андрей Кузьмин эшләтеп җибәрде. 

 “Без акция белән 2016 елның икенче ярты еллыгына язылуга игътибар җәлеп итәргә телибез. Кешеләрнең якыннары һәм өлкән буын турында искә төшерүләрен телибез. Акция хәйриячелеккә дә юнәлдерелгән”, - дип билгеләп үтте журналистлар белән фикер алышуда Андрей Кузьмин.

	Дәүләт Советының унсигезенче утырышы 


31 майда Татарстан Республикасының бишенче чакырылыш Дәүләт Советының унсигезенче утырышы булды. Аның эшендә Татарстан Республикасы Президенты Рөстәм Миңнеханов, ТР Дәүләт Киңәшчесе Минтимер Шәймиев, ТР Премьер-министры Илдар Халиков, ТР Югары, Конституция судлары рәисләре, Кеше хокуклары буенча вәкаләтле Сәрия Сабурская һәм башкалар катнаштылар. 

Президиум көн тәртибенә 33 мәсьәлә тәкъдим иткән иде. Көн тәртибен тикшерү барышында парламент комитетлары рәисләре Шакир Яһүдин, Разил Вәлиев һәм Альберт Хәбибуллин берничә өстәмә сорау кертү тәкъдиме белән чыктылар. Нәтиҗәдә көн тәртибе 40 сорау белән расланды.
ТР Президенты йөкләмәсе буенча, ТР Министрлар Кабинеты каршындагы Баш архив идарәсен ТРның Архив эше буенча дәүләт комитеты итеп үзгәртү тәкъдимен Дәүләт Советы белән килештерү турындагы мәсьәлә кертелде. Әлеге сорау буенча ТР Премьер-министры Илдар Халиков чыгыш ясады. 

“ТР Министрлар Кабинеты каршындагы Баш архив идарәсе – республиканың архив эшләре белән дәүләт идарәсен, аларның тулы сакланышын, теркәлешен һәм кулланылышы контролен тәэмин итә торган башкарма хакимият органы булып санала”, - дип белдерде Илдар Халиков. Ул 2015 нче елның 22 ноябрендәге ТР Президенты Указы нигезендә, ТР Министрлар Кабинеты каршындагы Баш архив идарәсе башлыгы вазифасы ТР Министрлар Кабинеты, ТР Хөкүмәтенә керүче вазифаи затлар исемлегенә кертелгәнен шәрехләде. 

Илдар Халиков РФ Президенты Указы нигезендә, быел Федераль архив агентлыгының РФ Мәдәният министрлыгы карамагыннан РФ Президентының турыдан-туры идарәсенә тапшырылуын билгеләп узды. Моңа бәйле рәвештә, федераль архив эше агентлыгы вәкаләтләре киңәйгән. Хөкүмәт җитәкчесе әйтүенчә, бу фактларны күздә тотып, Татарстан Президенты тарафыннан Дәүләт Советына ТР Министрлар Кабинеты каршындагы Баш архив идарәсен ТРның Архив эше буенча дәүләт комитеты итеп үзгәртү тәкъдимен килештерү мәсьәләсе кертелгән. Хөкүмәт башлыгы депутатларның бу тәкъдимне хуплавын сорады. 

Парламентның Мәгариф, мәдәният, фән һәм милли мәсьәләләр комитеты рәисе Разил Вәлиев чыгышында әлеге мәсьәләнең комитет утырышында каралганын әйтте. “Безнең комитет бу тәкъдимне бертавыштан хупларга тәкъдим итә”, - диде депутат. 

Бу мәсьәлә буенча докладлардан соң, парламентарийларәлеге тәкъдим белән, бертавыштан, ризалашты.

Россия Федерациясе Бюджет кодексы һәм Татарстан Республикасы Бюджет кодексы нигезендә, “2015 елгы Татарстан Республикасы бюджеты үтәлеше турында” Татарстан Республикасы законы проекты тәкъдим ителде. Төп докладтан һәм фикер алышулардан соң, закон проекты беренче укылышта һәм тулаем кабул ителде. 

Бу сорау буенча ТР финанс министры Радик Гайзатуллин һәм Бюджет, салым һәм финанслар буенча комитет рәисе Леонид Якунин чыгыш ясады. 

Министр әйтүенчә, закон проекты Татарстан Республикасы Бюджет кодексының 975 статьясы таләпләре нигезендә эшләнгән һәм Татарстан Республикасы бюджетының керемнәре, чыгымнар һәм кытлыгы күрсәтелгән закон текстыннан гыйбарәт. 

2015 нче елда керем күләме – 203 млрд 921 млн 818 мең 400 сум, чыгымнар – 211 млрд 21 млн 816 мең 300 сум. 

Түбәндәге күрсәткечләрне раслау закон проектына аерым кушымталар булып кертелә: 

бюджетлар керемнәре классификациясе кодлары буенча Татарстан Республикасы бюджеты керемнәре; 

Татарстан Республикасы бюджеты чыгымнарының ведомство структурасы буенча Татарстан Республикасы бюджеты чыгымнары; 

бюджетлар чыгымнарының бүлекләре һәм бүлекчәләре буенча Татарстан Республикасы бюджеты чыгымнары; 

бюджетлар кытлыгын финанслау чыганаклары классификациясе кодлары буенча Татарстан Республикасы бюджеты кытлыгын финанслау чыганаклары. 

Татарстан Республикасы Бюджет кодексының 973 статьясының 3 пункты нигезендә, 2015 елгы Татарстан Республикасы бюджеты үтәлеше турында хисап, тышкы тикшерү уздыру өчен, билгеләнгән срокларда Татарстан Республикасы Министрлар Кабинеты тарафыннан Татарстан Республикасы Хисап палатасына тапшырылган. 

Радик Гайзатуллин билгеләп үткәнчә, узган елда консолидацияләнгән бюджет фонд базарларында тотрыксызлык, нефть һәм валюта базарларында волатильлек шартларында үтәлгән. “Әлбәттә, тышкы алшартларның Татарстан икътисадына тәэсире зур булды. Республикада инвестицион проектларны тормышка ашыру, инновацион үсешкә, кече һәм урта бизнес үсешенә этәргеч бирә торган алымнарны киңәйтү, кризиска каршы чараларны гамәлгә ашыру былтыр республиканың тулаем төбәк продукты күләмен 2014 нче ел дәрәҗәсенә якынайтырга мөмкинлек бирде”, - дип ассызыклады министр. 

Докладтан күренгәнчә, узган елда сәнәгать производствосы индексы, 2014 нче ел белән чагыштырганда, 100,4 процентка тәңгәл. Авыл хуҗалыгы продукциясе күләме – 213,7 млрд сум. Төзелеш эшләре күләме 285,2 млрд сум тәшкил иткән (2014 нче ел белән чагыштырганда, 100,1% ). ТР бюджеты кереме 2015 нче елда 203, 92 млрд сумнан гыйбарәт, чыгымнар буенча – 211, 02 млрд сум. 

Радик Гайзатуллин билгеләп узганча, аеруча керемле чыганаклар, алдагы еллардагы кебек үк, - оешмалар табышына, физик затлар кеременә булган салым, предприятие һәм оешмалар мөлкәтенә салым һәм акцизлар. Әлеге чыганаклар хисабына республика казнасы ел саен 80 процентка тулылана. Былтыр оешмалар кеременә салым бюджет керемнәренең 35,5 процентын тәшкил иткән (72,3 млрд сум). 22 эре предприятие һәм 29 кече нефть компаниясе салым кертелешен тәэмин иткән. Физик затларга килгәндә, аларның кеременә узган елда консолидацияләнгән бюджетка 57,9 млрд сум күләмендә, ТР бюджетына 40,1 млрд сум күләмендә салым җыелган. 2015 нче елда хезмәт хакы фонды – 470,1 млрд сум булса, 2014 нче елда ул 448,1 млрд сум булган. 

Министр салым һәм салым булмаган керемнәр күләме буенча Татарстанның Россия төбәкләре арасында 6 нчы урында булуын әйтте. 2014 нче елга караганда, керемнәрнең гомуми күләме 111,6 процент. 

Радик Гайзатуллин хәбәр иткәнчә, консолидацияләнгән бюджет буенча чыгымнар 2015 нче елда 248,9 млрд сум булган, республика бюджеты буенча 211 млрд сумнан гыйбарәт. Мәгариф тармагына гомуми чыгымнарның 20,6 проценты, сәламәтлек саклау өлкәсенә 15 процент, социаль сәясәткә - 11, мәдәният, кинематографиягә - 2,9, физкультура һәм спортка 1,9 процент юнәлдерелгән. 7,1 млрд сум булган бюджет кытлыгы финанслау чыганаклары хисабына капланган. 

ТР дәүләт бурычы күләме 2016 нчы елның 1 нче гыйнварына 91,3 млрд сум тәшкил итә, яки 2015 нче елга бюджет турындагы закон тарафыннан расланган күләмнең 72,8 проценты. Бурыч күләме 2 процентка кимесә дә, республикада дәүләт бурычы суммасы Россия төбәкләре арасында иң югарыларының берсе булып саклана. 

Бюджет, салым һәм финанслар буенча комитет рәисе Леонид Якунин бюджетның 2014 нче елның декабрендә кабул ителгән һәм 2015 нче ел дәвамында тәгаенләнгән республика законы нигезендә планлаштырылган параметрлар буенча гамәлгә ашырылганынын билгеләп үтте. 

Леонид Якунин сүзләреннән аңлашылганча, кризис шартларына карамастан, Татарстан, 2015 нче ел нәтиҗәләре буенча, бюджетның керемнәр белән тулылыгын сыйфатлаучы күрсәткечләр буенча югары позицияләрне били. “Кризисның республикада 2015 нче елда бюджет үтәлешенә йогынтысы артык куркыныч булмады”, - дип, ул бюджетка салым һәм салым булмаган кертемнәрнең 101,5 процент тәшкил итеп, 2014 нче ел белән чагыштыргада, 19 млрд сумга артык булуын билгеләп узды. Шулай да, ТР бюджетына күчерелә торган керемгә салым буенча бурыч чирек өлешкә арткан. Шул ук вакытта, чыгымнарның гомуми күләме артып, 120 млрд сум тәшкил иткән. 

Узган елда республика территориясендә төрле дәрәҗәдәге бюджетларга 427,2 млрд сум салым тупланган. Леонид Якунин аларның 54,7 проценты федераль бюджетка күчерелеп, республикада кала торган сумманың ел саен кыскара баруын шәрехләде. 

Былтыр республикага федераль бюджеттан 9 млрд сум акча җәлеп ителгән. Бюджет кредитлары буенча бурычлар күләме 8,9 млрд сумга арткан. Федераль акчалар күләме барлыгы 34,1 млрд сум тәшкил иткән, бу 2014 нче елга караганда, 3,5 млрд сумга артык. 

Леонид Якунин соңгы 5 елда түрәләр аппараты кыскартылуын билгеләп узды. Чыгымнарны оптимизацияләү мәсьәләсендә, аппарат хезмәткәрләренең эш хакы индексациясе гамәлдән чыгарылган, командировкаларга, элемтә, транспорт һәм башкаларга чыгымнар оптимизацияләнгән. 

Узган елда Татарстанда 29 дәүләт программаларын гамәлгә ашыруга 181,6 млрд сум акча юнәлдерелгән булган. Леонид Якунин бюджет чараларының бар җирдә дә рациональ кулланылмавын билгеләп узды, бу муниципаль берәмлекләргә һәм ведомство подразделениеләренә кагыла. “Хисап палатасы 60 млн сумнан артык суммага хилафлыклар ачыклады. Бүген бюджеттагы һәр сумның нәтиҗәлелеге өчен көрәшү зарур”, - дип белдерде комитет рәисе. Бу фикер белән депутатлар да килеште. 

Алардан яңгыраган сорауларга килгәндә, Хафиз Миргалимов гражданнарның түбән хезмәт хакы, Ксения Владимирова гражданнарның һәркемгә уңайлы мохиткә хокукларын тормышка ашыру турындагы сорау белән мөрәҗәгать итте һәм башкалар. 

Закон проекты берьюлы өч укылышта кабул ителде һәм имзалау өчен ТР Президентына юлланды. 

ТР Дәүләт Советы Рәисе Фәрит Мөхәммәтшин бу мәсьәләне барлык комитетлар каравын, аларның үз карарларын тәкъдим итүен билгеләп узды.

“2015 елгы Татарстан Республикасы Территориаль мәҗбүри медицина иминияте фонды бюджеты үтәлеше турында”гы Татарстан Республикасы законы проекты каралды. Аны депутатлар игътибарына “Территориаль мәҗбүри медицина иминияте фонды” учреждениесе директоры Алсу Мифтахова тәкъдим итте. Шулай ук доклад белән парламентның бюджет, салымнар һәм финанс комитеты рәисе урынбасары Илдус Касыймов чыгыш ясады. 

2015 елгы Татарстан Республикасы Территориаль мәҗбүри медицина иминияте фонды бюджеты үтәлеше турындагы хисап, керемнәр буенча 38 млрд 814 млн 490,9 мең сум һәм чыгымнар буенча 39 млрд 21 млн 747,2 мең сум күләмендә, чыгымнарның керемнәрдән артып киткән күләмен (фонд бюджеты кытлыгы) 207 млн 256,3 мең сум итеп раслауны күздә тота. 

Алсу Мифтахова сүзләренә караганда, узган елда диспансеризация нәтиҗәләре тулысынча сәламәт гражданнар саны 10 процентка диярлек кимегәнен күрсәтә. Шулай ук, ул сораштырулар нәтиҗәләре буенча, татарстанлыларның 50 проценты күрсәтелә торган хезмәтләрдән канәгать булмавын билгеләп узган. Мондый канәгатьсезлек аеруча сырхауханәләрдә эш тәртибе оештырылышы белән бәйле. 

Фәрит Мөхәммәтшин, бушлай һәм түләүле медицина хезмәтләрен күрсәтүдә булган пропорцияләр турында фикер алышырга кирәк, дип саный. “Димәк, без бюджет, салым түләүчеләр хисабына кыйбатлы җиһазлар, җайланмалар сатып алып, аннан соң аларны түләүле хезмәтләр өчен дә эшкә җигәбез дигән сүз. Безнең илдә Конституция нигезендә медицина - бушлай, ә түләүле хезмәтләр күләме арта баруы халыкта борчу тудыра”, - дип проблемалы мәсьәләне күтәрде парламент башлыгы. 

Закон проекты берьюлы өч укылышта кабул ителде.
Мәгариф, мәдәният, фән һәм милли мәсьәләләр комитеты рәисе Разил Вәлиев “Татарстан Республикасында театрлар һәм театр эше турында”гы закон проектын өченче укылышта тәкъдим итте. 

Закон проекты нигезендә, ТР дәүләт хакимияте органнарының театр эше өлкәсендәге вәкаләтләрен ТР Дәүләт Советы, Министрлар Кабинеты һәм ТРның мәдәният өлкәсендә вәкаләтле башкарма хакимият органы арасында бүлү күздә тотыла. Республика территориясендә даими рәвештә гамәлдә булган театрларны исәпкә алу максатында, Татарстанда театрлар реестрын кертү күздә тотыла. Эшчәнлек нәтиҗәлелеген арттыру, театр постановкаларын сыйфатлы рәвештә әзерләүне, республиканың дәүләт театрларында кадрларны рациональ сайлап алуны тәэмин итү максаты белән, профессиональ иҗат хезмәткәрләрен аттестацияләү мөмкинлеге билгеләнә. 

Фәрит Мөхәммәтшин закон проекты яклы чыгыш ясап, аның өченче укылышка әзерләнгәндә, җәмәгатьчелек, профессиональ берләшмә һәм депутатлар тарафыннан хупланганын ассызыклады. 

Закон проекты тулаем кабул ителде.
ТР Дәүләт Советы депутаты статусы һәм республиканың дәүләт вазыйфалары турындагы республика законнарына үзгәрешләр кертү турындагы закон проекты беренче укылышта кабул ителде. Ул элегрәк республиканың беренче затлары вазифаларында эшләгән шәхесләргә дәүләт гарантияләре бирү тәртибен катгыйландыруны күздә тота. Сүз ТР Президенты, Дәүләт Советы Рәисе һәм Премьер-министр вазифаларындагылар турында бара. 

Закон проекты нигезендә, “Татарстан Республикасы  Дәүләт Советы депутаты статусы турында” республика законының 19 нчы маддәсенә һәм “Татарстан Республикасы  дәүләт вазыйфалары турында” республика законының 13, 13.1 маддәләренә үзгәрешләр кертелү каралган. Дәүләт гарантияләре белән тәэминат тәртибе РФ ФҖның Дәүләт Думасы тарафыннан үзгәртелгән, бу нисбәттән, республика законын федераль документка тәңгәлләштерү кирәк. Шуны да билгеләп узу зарур: закон проектында каралганча, өстәмә гарантияләр, вәкаләтләреннән гаепле булып азат ителгән, шул исәптән РФ законы кысаларында үз вазифаларын тиешенчә үтәмәгән һәм тыюларга, чикләүләргә буйсынмаган җитәкчеләргә бирелмәячәк.

ТР Дәүләт Советы Рәисе Фәрит Мөхәммәтшин журналистларга шәрехләп үткәнчә, яңа закон проекты кабул ителү белән, дәүләт гарантияләре бары тик пенсия яшенә җиткәч кенә биреләчәк. “Минемчә, бу дөрес караш. Безнең бу мәсьәләдә бернинди проблемаларыбыз юк, халык моны хуплый. Аеруча күп еллар дәвамында республика белән бик авыр чорда идарә иткән Татарстанның беренче Президенты Минтимер Шәймиевне алсак, әлбәттә, аның социаль яклау белән тәэминаты мөһим. Минемчә, мондый чикләү гадел, чөнки эшләүче гаепле булып, эшенә тап төшереп китмәсә, аңа, һичшиксез, республика үсешенә керткән өлеше өчен дәүләт тарафыннан ярдәм булырга тиеш”, - дип фикере белән уртаклашты парламент башлыгы.
Татарстанда балигъ булмаганнар эшләре һәм аларның хокукларын яклау буенча 52 муниципаль комиссия гамәлдә. Бу хакта бүген ТР Дәүләт Советы утырышында “Хөкүмәт сәгате” кысаларында ТР Премьер-министры урынбасары, балигъ булмаганнар эшләре һәм аларның хокукларын яклау буенча республика комиссиясе рәисе Васыйл Шәйхразиев белдерде. Ул республиканың балигъ булмаганнар эшләре буенча комиссия эшчәнлеге турындагы доклад белән чыгыш ясады. 

“Өстенлекле бурычларның берсе – ведомствоара системаның нәтиҗәле эше өчен шартлар тудыру”, - дип билгеләп узды вице-премьер. Аның әйтүенчә, 2013 нче елдан республикада социаль куркыныч хәлдә булган балигъ булмаганнар турында бердәм белешмәләр базасы гамәлдә. Агымдагы елның 30 нчы маена булган мәгълүматлардан күренгәнчә, ведомствоара химаялыкта социаль куркыныч хәлдә булган 1815 гаилә исәпләнә, аларда 3 мең 236 бала тәрбияләнә. Васыйл Шәйхразиев, ел саен оешкан ведомствоара эш нәтиҗәсендә, балигъ булмаган балалар эшләре буенча комиссия карарлары нигезендә, 80 процент гаиләнең уңай тернәкләнү узып, учеттан төшерелүен әйтте. 

Премьер-министр урынбасары балигълык яшенә җитмәгән балаларның үз-үзләренә кул салуы белән бәйле вазгыятькә тукталды. 2015 нче елда яшүсмерләр суициды белән бәйле 17 очрак теркәлгән, кул салуга 37 омтылыш булуы ачыкланган. 2016 нчы елның 5 аенда гына да 6 суицид һәм 12 кул салуга омтылыш фактлары билгеле. “Мондый һәр очрак гаилә өчен генә түгел, - бөтен җәмгыять өчен фаҗига, - дип, В. Шәйхразиев суицидның һәр факты оператив рәвештә ашыгыч төстә үткәрелә торган комиссия утырышларында җентекләп тикшерелүен әйтте. - Муниципаль районнарда район башлыгы тарафыннан расланган өстәмә профилактик чаралар планы төзелә”, - диде ул. 

Балигъ булмаган балаларның хокукларын яклау өлкәсендә законны камилләштерүдә ТР ДС депутатлары да актив катнаша. 2009 нчы елда законлылык һәм хокук тәртибе комитеты катнашында “балигъ булмаганнарның җәмәгать тәрбиячеләре турында” ТР законы кабул ителгән. Бүгенге көндә тәрбиягә авыр бирелә торган яшүсмерләргә 3,5 меңнән артык җмәмәгать тәрбиячесе теркәлгән. Законлылык һәм хокук тәртибе комитеты тарафыннан “балалар сәламәтлегенә, аларның физик, интеллектуаль, психик, рухи һәм әхлакый үсешенә зыянны кисәтү буенча чаралар турында” ТР Законы эшләнгән. Социаль сәясәт комитеты утырышларында да балигъ булмаган балалар үсә торган гаиләләрнең социаль хәлен яхшыртуга йөз тоткан мәсьәләләр күтәрелә. 

Васыйл Шәйхразиев республикада балалар һәм яшьләрнең җәйге ялын, сәламәтләндерүне һәм мәшгульлеген оештыру системасы да актив гамәлгә ашырылуын билгеләп узды. 2015 нче елда бу максатларга 1 млрд 612 млн 700 мең сум акча бүлеп бирелгән. 216 мең 685 бала ял иттерелгән. Вице-премьер хәбәр иткәнчә, агымдагы елның җәйге ял һәм сәламәтләндерү кампаниясе дә инде башланып китте. Күп балалы гаиләләрдә тәрбияләнүче 168 бала республика Президенты программасы буенча, Кырымга юл алган. 

Докладтан аңлашылганча, 2015 нче елның сентябреннән, ТР Президенты йөкләмәсе нигезендә, Республика комиссиясе һәм ТР Бала хокуклары буенча вәкаләтле тарафыннан, сынау режимында социаль ятимлекне профилактикалау буенча “Аеклык ноктасы” проекты оештырылган. 7 муниципаль берәмлектән 45 ханым буенча эш алып барылган, алар, балигъ булмаган баласы була торып, озак вакыт алкоголь бәйлелегеннән интеккән һәм ана хокукыннан мәхрүм ителү чигендә булган. Хәзерге вакытта 42 пациент өзлексез рәвештә дәвалауны тәмамлаган. Республиканың бу тәҗрибәсе белән күрше төбәкләр дә кызыксынган. 

Балигъ булмаганнарның наркотик чаралар куллануын профилактикалау максатыннан, республикада 2006 нчы елдан профилактик тикшерүләр уздырыла. Шул вакыттан бирле, барлыгы 1 млн 100 мең балигъ булмаган бала тикшерелгән, 1336 наркотик кулланучы ачыкланган. 2015 нче елда исә тикшерү аша 80 меңгә якын балигъ булмаган үсмер узган, 40 кулланучы ачыкланган. 

ТР Дәүләт Советы Рәисе Фәрит Мөхәммәтшин балигъ булмаган балаларны дөрес итеп тәрбияләүдә ата-анадан күп әйбер торуын ассызыклады. “Баланың үз үзенә кул салуы – олы фаҗига”, - диде ул. Парламент Рәисе иртәгә республика буенча уздырылачак чараларда максималь төстә чыгыш ясарга өндәде.
2015 нче елда, барлык катлаулыкларга карамастан, башкарма хакимият һәм Татарстан Хөкүмәте эшчәнлеге депутатлар тарафыннан уңай бәяләмә алды. Бу хакта бүген ТР Дәүләт Советы утырышыннан соң журналистларга ТР Дәүләт Советы Рәисе Фәрит Мөхәммәтшин белдерде. 

Парламент башлыгы бюджетка кертемнәр күләмен саклап калуга, Татарстанның тулаем продукты күләмен киметмичә, 100 проценттан киметмәүгә ирешелгәнен билгеләп узды. Фәрит Мөхәммәтшин республикада яңа предпрятиеләр барлыкка килгәнен дә телгә алды. “Иң мөһиме – 2015 нче елда Дәүләт Советы тарафыннан расланган барлык социаль программалар уңышлы хәл ителде”, - диде ул. 

Парламент җитәкчесе әйтүенчә, республика икътисадына кертелгән инвестицияләргә килгәндә, аларның күләме чагыштырмача начар түгел. “Технологияләр буенча чикләүләр, санкцияләр булса да, без 2015 нче елда республиканың көндәшлеккә сәләтлелеген саклап кала алдык. Минемчә, бу бик мөһим, - дип, Фәрит Мөхәммәтшин 2016 нчы елда да мондый авырлыклар булуын шәрехләде. – Россия икътисадында булган каршылыкларга каршы тора алу өчен, без икътисадыбызны шушы шартларга яраклаштыра алдык”.

30 майда Татарстан Президенты Рөстәм Миңнеханов Мәскәүдә бүгенге көндә төбәкләрнең салым базасын киңәйтүгә стимулы булмавын ассызыклап чыгыш ясаган иде. Ул анда хәтта федераль финанс министры Силуановның чыгышыннан соң, үзенең фикерен, “Ашаган белми, тураган белә” дип, татар мәкале белән дәлилләде.

ТР Дәүләт Советы Рәисе Фәрит Мөхәммәтшин журналистларга шул хакта да шәрехләмә бирде.

Парламент башлыгы донор субъектларның Россия Федерациясендә елдан-ел кими баруын шәрехләде. Элек аларның 18 булуын, аннары 12 гә калуын, хәзер 6-7 булуын әйтте. “Без хәзер республикада ел саен үзебезнең салым базасыннан федераль үзәккә 700 млрд сум акча күчерәбез, үзебезгә 180-200 млрд сумны калдырабыз. Димәк, федераль үзәккә 70 проценты китеп, 30 проценты гына салым базасын туплаган җирлекнең үзенә кала дигән сүз. Ләкин туктап торып булмый, хәрәкәт кирәк. Без, инвестицияләр кимесә дә, актив рәвештә яңа салым базаларын төзергә тырышабыз”, - дип белдерде Фәрит Мөхәммәтшин. Ул элек федераль үзәк белән территориянең үзендә кала торган акчаларның 50 гә 50 нисбәтендә булуын искәртте. “Хәзер бу мәсьәләгә кире кайтып булмаса да, төбәкләргә мөмкинлекләр тудырырга кирәк, салым базасына аерым үзгәреш кертү зарур”, – дип ассызыклады Фәрит Мөхәммәтшин һәм, донорлар саны кимегән саен, РФ бюджетына керемнәр дә кимүенә басым ясады.

“Мин үзем дә заманында салым базасын үстерүгә стимул булсын дигән фикерне күтәргән идем. Инвестицияләр булса да, алар аз, әле, өстәвенә, кредитлар алырга туры килә, ә аларны капларга кирәк. Әгәр 100 млн алып, шушы суммага салым базасын төзегәнсең икән, шуның күпчелек өлешен федераль үзәккә бирүне күздә тотып, бу кредитларны түләү елдан-ел кыенлаша. Шуңа күрә күп кенә төбәкләр моннан баш тарта. Мин шундый тәкъдим белән чыккан идем: әгәр Россия Федерациясе моңа бармый икән, безнең өстәмә керемнәрдән донор булмаган, әйтик, күрше төбәкләргә ярдәм итеп, салым базасын киңәйтергә рөхсәт бирү. Без анда инвестицияләр кертеп, федераль Хөкүмәт рөхсәте белән, үсеш алган сәнәгате булмаган төбәкләрдә өстәмә салым базасын булдыра алыр идек. Бу предприятиеләрнең контроль пакеты бездә булып, шул рәвешле, без федераль финанс министрлыгы каршында дотацияләр сорап чиратта торган төбәкләр санын киметер идек. Юкса, салым базасын үстерү белән шөгыльләнергә бернинди кызыксыну юк”, - дип ассызыклады проблеманы Фәрит Мөхәммәтшин. Аның әйтүенчә, донор төбәкләрне, федераль бюджетны тулыландыру өчен стимуллаштыру, дөрес һәм вакытлы адым булыр иде.

